
Территори пайĕн тĕп задачи – çынсене 
пурăнма, ĕçлеме тата канма, хăйсен вăхăтне 
усăллă ирттерме лайăхрах майсем туса па-
расси, обществăлла йĕркелĕхе тата пурнăç 
хăрушсăрлăхне тивĕçтересси. Хăйсен тĕп 
ĕçĕсене йĕркелесе туса пынă чухне шăпах 
ĕнтĕ çак задачăсене тĕпе хума тăрăшаççĕ те.

Республика шайĕнче те, Муркаш округĕнчи 
ытти территори пайĕсенче те хальхи вăхăтра 
усă курмасăр пушă выртакан, хуçасăр çĕр 
участокĕсене пусă çаврăнăшне кĕртесси пĕл-
терĕшлĕ ыйтусен шутĕнче пулсан, пирĕн па-
тра ку ыйтăва темиçе çул каяллах татса панă 
ĕнтĕ. Пирĕн тăрăхра кун пек çĕр участокĕсем 
пачах çук.

Çакăнта пĕлтерĕшлĕ вырăн – вырăнти 
пĕрлешÿллĕ хуçалăх – Ильич ячĕпе хисепле-
некен ял хуçалăх производство кооперативĕ 
ÿсĕмлĕ ĕçлесе пынинче. Çирĕп ертÿçĕ ал-

линче пулнипе вăл ытти хăш-пĕр çĕрти пек 
саланса каймарĕ, совет саманинчен тытăнсах 
ăнăçлă ĕçлесе пычĕ. Ял çыннисен усă кур-
ман пай çĕрĕсене те вырăнти пĕрлешÿллĕ 
хуçалăх арендăна илсе тухăçлă усă курать. 
Çавăнпа та пирĕн тăрăхра хресчен (фермер) 
хуçалăхĕсем пачах пулманнинчен тĕлĕнме 
кирлĕ мар пулĕ тетĕп.

Çĕршыв шайĕнче те, республика шайĕнче 
те хальхи вăхăтра ял çине тимлĕх ытларах 
уйăрма тытăннипе пурте курса тăратпăр. Ялта 
пурăнакана пулăшма тĕрлĕ программа, тĕр-
лĕ пулăшу мелĕ пăхса хунă. Пирĕн ялсенче 
пурăнакансем те вĕсемпе туллин усă курма 
тăрăшаççĕ.

Çамрăк çемьесем хăйсен пурнăç усло-
вийĕсене лайăхлатма патшалăх пулăшăвне 
тивĕçеççĕ. Пĕлтĕр кун пек çемьесем 2 пулчĕç. 
Кусем вĕсем Инессăпа Анатолий Петровсен 

тата Валентинăпа Армен Аветянсен çемйи-
сем. Кăçал та субсидие тивĕçме тепĕр çемье-
не черете тăратрăмăр. 2012 çултан тытăнса 
2020 çулччен вара пурăнмалли çурт-йĕр усло-
вийĕсене лайăхлатма 20 çемьене субсидипе 
тивĕçтернĕ.

Юлашки çулсенче пирĕн тăрăхра вырăнти 
инфраструктурăна аталантарассипе пуçа-
рулăх бюджечĕн программи анлă çул тупрĕ. 
Çынсем хăйсем те хутшăннипе вырăнти çул-
сене йĕркене кĕртетпĕр, ялсенче ĕçмелли 
шыв ыйтăвне татса пама май килет тата ытти 
хăтлăх ĕçĕсем туса ирттеретпĕр. Çапла май-
па пĕлтĕр шывпа тивĕçтермелли системăсе-
не Купăрляра тата Сосновкăра юсаса çĕнетме 
пултартăмăр. Юсав ĕçĕсем валли уйăрнă сум-
ма 3,78 млн тенкĕпе танлашрĕ. Кăçал вара 
Кĕртекассинче пĕвесене тасатса территорие 
йĕркене кĕртме 916 пин тенкĕ тата Ваçкас-
синче шыв скважини алтма, çĕнĕ башня тума 
тата шыв пăрăхĕсем хурса хăварма 7,2 млн 
тенкĕ уйăрнă. Тĕрĕссипе Ваçкассинче çак кун-
сенче подряд организацийĕ ĕçлеме тытăнчĕ 
ĕнтĕ (сăн ÿкерчĕкре). Малашне кун пек ĕçсе-
не Кĕртекасси тата Уйкас Апаш ялĕсенче те 
туса ирттерес шухăшлă. Маларахри çулсенче 
вара пуçарулăх бюджечĕн программине хут-
шăнса Ваçкассинче, Купăрляра вак чул сарнă 
çулсем тунă.

Тасалăх, тирпейлĕх ĕçĕсене манăçа кăлар-
мастпăр. Территорире икĕ масар – Уйкас Яна-
салта тата Уйкас Апашра. Вĕсене тирпейлĕ 
тытса тăма тăрăшатпăр. Çуллен çуркунне юр 
кайса пĕтсен масарсем çинче субботниксем 
ирттересси йăлана кĕнĕ. Кăçал та кун пек суб-
ботниксем апрельте ирттертĕмĕр. Ялсенче 
те тасалăхпа тирпейлĕх ĕçĕсене йĕркелеме 
тăрăшатпăр.

Пĕрлехи кулленхи ĕçсене туса ирттерме 
пур чухне укçа-тенкĕ çитсе пымасть. Çавăнпа 

та ырă чунлă ял çыннисене, хамăр спонсор-
сене пысăк тав сăмахĕ каланă пулăттăм. Кун 
пеккисенчен пĕри – Олег Николаев предпри-
ниматель. Пулăшусăр нахăçан та хăвармасть. 
Кăçал та вырăнта Акатуй ирттерме пулăшма 
май тупрĕ. Çавăн пекех хăйсен магазинĕсене 
тытакансем Алина Николаева тата Анатолий 
Егоров та айккинче юлма шутламаççĕ. Вырăн-
ти Ильич ячĕпе хисепленекен ял хуçалăх про-
изводство кооперативĕн пулăшăвĕ те яланах 
вырăнлă.

Хамăр патра çынсен пурнăç условийĕсем 
мĕнле пуласси ытларах хамăртанах, хамăр 
пуçаруллă пулнинченех килет. Çакна ял çын-
нисенчен ытларахăшĕ тĕрĕс ăнланать. 

Людмила МИХАЙЛОВА, 
Уйкас Янасал территори

 пайĕн пуçлăхĕ.

Муркаш округ.н территори пай.сен .=.-х.л.

Ыйтусене п.рле татса пама тёрёшатпёр

Купăрля ялĕ пирки калас пулсан, чи мал-
танах чăвашсен пĕрремĕш профессорне, 
чăвашсен пĕрремĕш хаçачĕн – «Хыпарăн» 
никĕслевçине Николай Никольские аса илме 
тивет. Шăпах ĕнтĕ пирĕн тăрăхра çуралса 
ÿснĕ вăл. Паллă ентешĕмĕр çуралнăранпа 
145 çул çитнине кăçал чаплăн уявларăмăр.

Уяв уявпа та, анчах та вăл хатĕрленмесĕр, 
тăрăшмасăр пулмасть. Çак куна хатĕрленсе 
Николай Никольский паркĕнче, кунти илемлĕ 
пĕве тавралла ял çыннисемпе пĕрле хăтлăх 
ĕçĕ сахал мар туса ирттертĕмĕр. Паркри 
сценăна та пĕтĕмпех сăрласа-илемлетсе çĕ-
нетрĕмĕр.

Ку вăл – пĕр тĕслĕх кăна. Ялта вара пĕр-
лехи вăйпа туса ирттермелли кун пек ĕçсем 
куллен тенĕ пекех тупăнса тăраççĕ. Çурхи 
кунсем çитсен юр айĕнчен тухакан таса-
марлăха пухса тирпейлесси, тавралăха хăт 
кĕртесси пирки тимлеме тивет. Кайрантарах 
вара урамсенчи курăка çулса тирпейлесси 
çинчен шухăшлама вăхăт.

40 çул хамăр патри шкулта ачасене вĕрен-
трĕм. Халĕ пенсире ĕнтĕ. Обществăлла 
ĕç маншăн нихăçан та ют пулман. Лайăх 
пĕлетĕп, хамăр пурăнакан вырăнти хăтлăха 
хамăрăнах, ял çыннисенех тытса тăмалла. 
Пĕччен-иккĕн тăрăшнипе нимĕн те пулмасть. 
Тав Турра, çак чăнлăха ăнланакан тăрăшул-
лă çынсем пирĕн ялта сахал мар.

Акă Николай Алексеевах илер. Нихăçан 
та кутăнлашса тăмасть. Яланах пулăшать. 
Кăçал та, килĕнче строительство ĕçсем пы-
ратчĕç пулин те, вăхăт тупса хăйĕн инстру-
менчĕсемпех хăмасем çурса майласа парса 
хăварчĕ. Пиччĕшĕн ачи Александр Алексеев 
та пĕрлехи ĕçсенче яланах малтисен ретĕн-
че. Евгений Васильев, Николай Никитин, 
Петр Степанов, Николай Степанов, Дими-
трий Яковлев, Евгений Андриянов – пурте 
маттур.

Владимир Михайлов вара хĕл кунĕсенче 
хăйĕн ирĕкĕпех хулара ĕçлесе пурăнакан 
хамăр тăрăхри ял çамрăкĕсене чĕнсе пухрĕ 
те пĕве хĕрринчи хăрăк йывăçсене пĕтĕм-
пех касса тирпейлерĕç. Мĕншĕн тесен çу 
кунĕсенче ку ĕçсене туса ирттерме меллех 
мар.

Пирĕн ялта пенсионерсем те хастар. 
Тивĕçлĕ кану çулĕсене пăхмасăрах, пĕрлехи 

ĕçсене активлă хутшăнаççĕ. Уйрăммăн вара 
Зинаида Степановăна, Нина Алмазовăна, 
Эльвира Васильевăна, Эльвира Ивановăна, 
Ульяна Семеновăна, Ирина Алексеевăна, 
Григорий Степанова, Валентина Федотовăна 
палăртса хăварнă пулăттăм.

Территори пайĕ йĕркеленипе тĕрлĕрен 
мероприяти пирĕн патра тăтăшах иртет. Кун 
пек мероприятисенче йĕркелекен куравсен-
че вара хамăр ялти ал ĕç ăстисен Елена 
Петрован, Людмила Михайлован, Луиза Сте-
панован, Алина Степанован, Альбина Пе-
трован илемлĕ ĕçĕсене курма яланах хавас.

Пирĕн патра «Тăван ен çăл куçĕсем» ху-
дожество пултарулăх коллективĕ йĕркеленĕ. 
Ăна Светлана Максимова учитель ертсе 
пырать. Тĕрлĕ уявра унта çÿрекен Римма 
Кириллова, Августина Степанова, Валерий 
Степанов, Галина Никонорова хăйсен илем-
лĕ сассисемпе тыткăнлаççĕ.

Пĕр сăмахпа, тулли пурнăçпа пурăнатпăр. 
Ĕçлес, савăнас килет. Ватăлма вăхăт та çук.

Валентина ИПАТЬЕВА, 
РФ пĕтĕмĕшле вĕренĕвĕн хисеплĕ 

ĕçченĕ, Купăрля ялĕн старости.

Кăларăма Владислав ШАПОШНИКОВ 
хатĕрленĕ.

Муркаш район тĕп больнцинче медицина се-
стринче ĕçлетĕп, кăçалччен ял çыннисем шан-
нипе 10 çул хушши депутатсен Уйкас Янасал 
ял тăрăхĕнчи Пухăвĕн депутачĕн тивĕçĕсене 
те пурнăçланăччĕ. Çавăнпа та ял çыннисемпе 
ĕçлесси, вĕсен ыйтăвĕсене пĕрле епле татса 
парасси маншăн çĕнĕлĕх мар.

Хамăрăн пĕрлехи вăйпах маларахри çулсен-
че те, халĕ те сахал мар ĕç туса ирттерме пул-
тартăмăр. Республикăра пуçарулăх бюджечĕн 
программи ĕçлеме тытăнсанах пирĕн ялта 
пурăнакансем унта хутшăнма кăмăл тунăччĕ. 
Çапла вара эпир ун чухне Мир урамĕнче вак 
чул сарнă çул тума май çитертĕмĕр. Унччен 
йĕпе-сапара, уйрăмах çуркуннепе кĕркунне 
урамра йĕркеллĕ çул пулманнипе сахал мар 
тертленме тивнĕ.

Юлашки çулсенче пуçарулăх бюджечĕн про-
грамми пирĕн тăрăхра анлă çул тупрĕ. Çапла 
майпа çынсем хăйсен пĕлтерĕшлĕ ыйтăвĕсе-
не татса параççĕ. Пирĕн территори пайĕнчи 
ялсенче вара ĕçмелли шыв ыйтăвне татса па-
рассипе ытларах ĕçлеме тытăнчĕç. Ку енĕпе 
шăпах ĕнтĕ пуçарулăх бюджечĕн мелĕпе усă 
курма лайăхрах. Çапла майпа пĕлтĕр икĕ 
ялта шыв пăрăхĕсене улăштарса çĕнетнĕччĕ. 
Кăçал та ку ĕçсем малалла тăсăлаççĕ.

Пирĕн ялта та шыв ыйтăвĕн çивĕчлĕхĕ çук 
мар. Çуллахи шăрăх кунсенче шывсăр терт-
леннĕ самантсем сахал мар пулаççĕ. Çавăнпа 
та çитес çулсенче хамăр ялта та çапла май-
па шыв пăрăхĕсене çĕнетес шухăшлă. Пурте 
пĕрле ĕçе кÿлĕнсен пирĕн ялта пурăнакансем 
ĕçмелли шыв ыйтăвне те татса пама пулта-
раççех тесе шутлатăп.

Хăтлăх ĕçĕсене ял çыннисемпе пĕрле 
вĕçĕмех туса пыма тăрăшатпăр. Субботник-
сем ирттермесĕр ниепле те май çук. Акă ял 
плотининех илер. Ку вăл – пулăçсен юратнă 
вырăнĕ. Пулă тытма кунта килсе çÿрекенсем 
сахал мар. Анчах та ялан тенĕ пекех вĕсем 
хыççăн тасамарлăх юлать. Тирпей-илем 
ĕçĕсене хамăр вăйпах туса ирттерме тăрăшат-
пăр. Урам хушшисене таса тытас, пиçен-курăк 
таврашне çулса пухса тирпейлес енĕпе те çу 
каçа тимлемелли сахал мар. Ытларахăшĕ пĕр-
лехи мероприятисене активлă хутшăнать.

Ялта Тăван çĕршывăн Аслă вăрçине хут-
шăннисене асăнса лартнă палăк пур. Ун тав-
рашĕнчи территорие яланах тирпейлесе тăма 

тăрăшатпăр. Çавăн пекех масар территорине 
тасатса тăрассипе те ял çыннисемех тим-
леççĕ. Территорисене тасатса тирпейлеме 
йĕркелекен субботниксене ытларахăшĕ актив-
лă хутшăнать.

Пирĕн ял старости Алексей Аврамов та 
хастар çын. Хăйĕн тракторĕпе тĕрлĕ ĕç пур-
нăçласа парать, нихăçан та ÿркенсе тăмасть. 
Ял çыннисен выльăхĕсене кĕтсе çÿремелли 
улăха та вăл тимленипех тасатса тирпей-
лерĕмĕр.

Активлисемпе пуçаруллисем татах пур. Акă 
Виталий Петров, Николай Булавкин, Апполи-
нария Булавкина, Людмила Николаева, Рена-
та Терентьева тата ыттисем – пĕрлехи ĕçшĕн 
чунпа çунса тăракансем. Шăпах çакăн пекки-
сенчен килет те ĕнтĕ пĕрлехи ăнăçу.

Ĕçлеме те, канма та пĕлеççĕ пирĕн ялта 
пурăнакансем. Пушă вăхăта усăллă ирттерес-
сипе те пĕтĕмпех йĕркеллĕ. Ял кунĕн уявĕсене 
çÿллĕ шайра ирттеретпĕр. Спорт мероприя-
тийĕсенче те хастар. Акă Николай Никольский 
юбилейĕ ячĕпе ирттернĕ волейбол ăмăртăвне 
те пирĕн ял команди активлă хутшăнчĕ. Пĕрле 
чухне вара ял-йышпа ĕçлеме те, савăнăçлă 
канма та аван.

Римма КИРИЛЛОВА,
Уйкас Янасал ялĕн активистки.

Т.п вырёнта _  хётлёх Ял =ыннисем пу=аруллё

Уйкас Янасал, Ваçкасси, Юрпаш, Уйкас Апаш, Кĕртекасси, Купăрля, Сосновка ялĕсем
Уйкас Янасал территори пай.


